
AGAKIZA SI IGIKINISHO                                                                                         ( Igicye cya cumi na kane )  
Ntangiye kino kiganiro mbashimira ko mukunda gufata umwanya wanyu kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’ abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugirango tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana yasubiriye kumbwira ngo mbabwire ngo :   ‘’ Nimuhugukire ibye, abiyobagiza, n’abaninira iby’Imana baragowe. Nayo abakurura ibirenge, bazatahukana zero ‘’. Ngo nitwambare imbaraga kuko igihe cyo guhemba no guhana kiri bugufi. Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. 

Umwami wacu Yesu-Kristo yabitubwiye muri aya magambo yanditse muri Yohana mu gice cyaho cya 12 : 46-48, aratubwira ati : ‘’Naje mw’isi ndi umucyo, kugirango unyizera wese ataguma mu mwijima. Ariko umuntu niyumva amagambo yanjye ntayitondere, si jye umuciriyeho iteka. Ijambo navuze, ni ryo rizamuciraho iteka ku munsi w’imperuka ‘’. Rero, tuzacibwaho iteka n’Ijambo ryose ryavuye mu kanwa k’Imana, kuko twanze kuritega amatwi, cyangwa tukaryirengagiza, tugakora nk’aho ntacyo twigeze kumenya kandi twaramenye, twarangiza ibyo twamenye tukabirenzaho uruho rw’amazi, tukabikuba na zero. 
Twibutsanye rero ko ari icyumweru cya cumi na kane tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo.  Twavuze lero ko tutagomba kwitiranya Agakiza n’idini, cyangwa ngo tukitiranye n’undi mukozi w’Imana uwariwe wese. N’iyo yaba akoreshwa n’Imana ibitangaro n’ibitangaza. Twavuze ko Agakiza ari we Yesu, ariwe Jambo ry’Imana ko ari we wenyene mwungere wacu nyakuri kuko ni we ncuti yacu iturutira izindi ncuti zose. Ni incuti idahemuka, ni incuti idahinduka, ni incuti idaharuruka. Ni we wadupfiriye ku Musalaba kugirango dukizwe. Ni we uzi iyo atujana, tumuhitemo tubane nawe azatugeza iwacu mw’i Juru. 

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye . Ku kibazo cya gatanu kitubaza intambwe zo mu Gakiza izarizo, twatangiye kuziganiraho ubushize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. 

Mu kiganiro cyarangiza umwaka wa 2011, ni ho twatangiye kuganira ku ntambwe ya mbere ariyo :  Guhitamo Yesu ko ari we atubera Umwami, Umutware, Umukiza n’Umucyunguzi wacu. Twasobanuye guhitamo icyaricyo  ko ari ugutoranya. Kandi ko umuntu atoranya iyo hari ibintu bibiri cyangwa byinshi ashobora guhitamo. Twavuze ko guhitamo Yesu ko aribyo biba biduhesheje kwinjira mu rugendo rwo kuba abana b’Ubwami bw’Imana, tukava munsi y’Ubwami bwa Satani twavukiyemo ku bw’icyaha cy’inkomoko cyo kwikunda. Twavuze ingene duhitamo, ko twatuza akanwa kacyu, tukizeza umutima wacu. Twanasobanuriye abantu kudakomeza kwibesha mushaka gutangirira gukizwa mu buryo butaribwo. Tubabwira ko gukizwa ko ntabwo bitangirira mu mubatizo, cyangwa mu masengesho, nta n’ubwo bitagirira mu gukora imirimo myiza , cyangwa mu kugerageza guheba ibyaha no kugerageza gukurikiza amategeko y’Imana. Gukizwa, gutangirira mu guhitamo Yesu konyene, tukamwizera, tukamuyoboka, tukamwumvira iteka ryose. Twanaganiriye ubushize mu buryo burambuye kubera iki Agakiza tugomba  kukakiriza Ijambo, tutakakiriza gusa umutima, ngo tubyiyemeze gusa mu bitekerezo byacu bibe birangiye.  
Twavuze ko Ijambo, ko ariryo Umwuka Wera ukurikirana kugirango urisoze, tunavuga ko icyicyaro cy’Ijambo kiri mu bwonko bwacu ko aricyo gitegeka umubiri wacu wose. Ku bwo izo mpamvu 2, ibyo twatuza akanwa kacu twakira Agakiza, dufite ubwo bubasha n’ubushobozi bwo kuguma mu byo twiyemeje kugeza ku mperuka y’ubuzima bwacu ku bwo kuba twabyatuje akanwa kacu. 

Mu byumweru bishize, twatangiye kuganira ku ntambwe ya kabiri tugomba gukora iyo tumaze kwakira Kristo mu bugingo bwacu, kugirango tubashe kubana by’ukuri ari yo : Kwimuka.  Abadakora iyi ntambwe ntibabasha kwimika Yesu mu mitima yabo ngo agendane nabo, noneho abashe kubahindura no kubakuza mu Gakiza kugirango amaherezo, azabageze ku rugero rwo gushushanywa na we, bazabane na we iteka ryose. Twavuze ko kwimuka ari ngombwa cyane kuko Imana itabasha kubanira na twe mu bundi Bwami aribwo bwa Satani twavukiyemo ku bwo kuvuka turi abanyabyaha. Twavuze ko  kugirango twimuke tumaramaze ko tugomba gukora intambwe na none 3. Arizo, kwiyambura, kwiyuhagira no kwambara. Tumaze kuganira ku bijamnye no kwiyambura ibitekerezo bibi twavukanye, kukwiyambura imibiri yacu hamwe no kwiyambura iby’isi. Twavuze ko kubyiyambura, ko ari ukubyibaturaho bikareka kugenga ubuzima bwacu. Ibitekerezo bibi tuvukana dufite ku Mana n’abantu, ndetse no ku buzima muri rusangi, tugomba kubijugunya kure, kandi ibinezeza imibiri yacu, hamwe n’ubukire bwo muri ino si, bikarekeraho kuba intego y’ubuzima bwacu, nk’uko Ijambo riri muri 1 Petero 4 : 1-2 ritubwira riti : “ Nuko, ubwo Kristo yababajwe mu mubiri, mube ari ko namwe mwambara uwo mutima we nk’intwaro, kuko ubabarizwa mu mubiri aba amaze kureka ibyaha, ngo ahereko amare iminsi isigaye akiri mu mubiri atakigengwa n’irari rya kamere y’abantu, ahubwo akora ibyo Imana ishaka “. Nuko, ntitugomba gukomeza kurekurira imibiri yacu mu byo yipfuza byose,  ahubwo, umubiri wacu, tugomba kuwukoresha mu bituma tubana n’Imana, tukagera no ku rugero rwo guhinduka incuti z’Imana. Tugomba kwiyambura byose, noneho tukambara Ishyushyo y’Imana ihoraho, ari rwo   “RUKUNDO”
Uno munsi turaganira ku cya 4 tugomba kwiyambura, ni abantu 
4. Kwiyambura abantu 

27.  MUBE ABASILIKALE BABAREYE UMURIMO WO GUTEGURA UMUZO W’UMWAMI YESU
Kwambara umuntu, ni ugufata umuntu nk’ikigirwamana cyawe, ukumva umenga atakubeshejeho ntabwo wabaho. Ni uguhora umuhanze maso, ukumva gutabarwa kwawe ariwe kuturukaho. Iyo wambaye umuntu, ni we uhozaho umutima, ukamuhoza mu bitekerezo byawe. Iyo wambaye umuntu, umukunda kurusha uko ukunda Imana. Iyo wambaye umuntu, uramwizera kurusha uko wizera Imana. Iyo wambaye umuntu, ni we ugira icyitegererezo cyawe, agasigara ariwe asa n’aho akuyobora, asa n’aho akugenga. Ibi bintu bikunda gushika cyane cyane hagati y’abubakanye, cyangwa hagati y’ababyeyi n’abana babo. Ukumva gahunda usangiye n’umuryango wawe ziza imbere ya gahunda ufitaniye n’Imana. Ibi kandi birakunda gushika hagati y’abakristo n’abakozi b’Imana. Umuntu ugasanga yiziritse ku mukozi w’Imana nk’aho umenga ni we Gakiza ke, cyangwa ni we wamuhesheje Agakiza. Nyamara, ibi bintu Imana irabitubuza mu magambo yanditse muri Yeremiya 17 : 5, aho Uwiteka  atubwira ati :                “ Havumwe umuntu wiringira undi muntu akishima amaboko ye, mu mutima we akimura Uwiteka. ……. “. Mu byukuri, nta muntu n’umwe, n’iyo baba So na nyoko, bakubyaye, bakaba banakubeshejeho, bagomba gusimbura Imana mu buzima bwawe. Ntabwo aribo ugomba kwizera no gukesha ubuzima bwawe, ahubwo, nta n’ubwo ugomba kuba ari bo wimika mu mutima wawe, uwo ugomba gutuza mu mutima wawe wenyene, ni Imana. Ni we kamara, ni na we muyobozi wawe wenyene, nta wundi ugomba kwegurira no gukesha ubuzima bwawe. 
Igihe twakira Agakiza, twasezeranije Umwami wacu Yesu-Kristo kumwiyegurira akatubera umutware n’Umwami. Ni ukuvuga ko wemera kuja munsi y’ubutegetsi bwe we wenyine, akaba ariwe ukugenga. Umwami Yesu ntashaka  na rimwe  kugusangira  n’umuntu n’umwe cyangwa n’ikintu na kimwe. Arashaka ko uba uwe bwite we wenyene, akakuyoboza Ijambo rye. Umwami Yesu, ntashaka ko uba umuja w’uwundi  muntu, ashaka ko uba umuja wa we wenyene. Niwe Databuja, natwe turi abagaragu be. 
Kwiyambura abantu rero, ni ukubakuraho amaso, ukayahanga Imana yo yonyene yo mw’Ijuru. Igituma Imana idusaba gukura amaso yacu ku bana b’abantu, ni uko abantu bahinduka, abantu ntibafite ukuri kwuzuye, abantu si abera, abantu ntibafite urukundo rwuzuye, nta n’ubwo bafite ubushobozi butagira umupaka. Hari ibyo n’umubyeyi wawe atagushoborera, cyangwa umuvandimwe wawe ntabashe kuguha ibyo wari umutezeho. Iyo rero wahanze amaso umwana w’umuntu, ntabashe kukugirira umumaro wari umutezeho, havamo inzangano, amashari ndetse n’inzigo ishobora gutuma umurakarira . Ni ho hava n’amakimbirane, no gusharira hagati y’abantu bahora ari incuti, cyangwa hagati y’abavandimwe, ndetse no hagati y’ababyeyi n’abana.   

Umuntu  kandi yambaye abantu, ni umuntu ukiri imbata y’abantu, ni umuntu utekererezwa n’abandi, ibyo bamubwiye bikaba aribyo akurikiza. Urya yamubwira kiriya, kikaba aricyo akora, uwundi yamubwira ikindi, kikaba aricyo akurikiza. Ni mugabo n’iryo. No mu buzima busanzwe, ni umuntu utagira aho ahagaze. Ajanywa n’ibije, aba  ameze nk’agati gahungabanywa n’umuyaga. Aho ukerekeje ni ho gahengamira.  Abantu nk’abo, Imana ntibemera, ahubwo ntinabasha kubana nabo, nta n’ubwo yabasha kubayobora kandi bakiyoborwa n’abandi bantu. Kuko ni abantu batagira ifatiro kubera ko nta Jambo ribarimo. Kubakoresha hoho ni umugani.  Kuko ni abantu batiringira Imana, biringira abana b’abantu. Imana yo ubwayo mu butumwa yampaye, haraho atubwira ati : « Mu kwizera, no mu byo mukora, mugomba kuba abantu badahindagurika. Kandi, ukwo kudahindagurika, muzabihabwa n’imbaraga z’I Jambo ryanjye. “
Muri Bibiliya, hari akarorero Imana yaduhaye k’ukuntu Efurayimu atigeze yemerwa n’Imana kuko, yiringira mu bana b’abantu, ntiyiteho Imana n’Ijambo ryayo. 
Muri Hoseya 7; 8-9, Ijambo ry’Imana riratubwira riti : Efurayimu yivanze n’andi moko, Efurayimu ni nk’umutsima udahinduwe ugashya uruhande rumwe. Abanyamahanga bamumazemo imbaraga ze kandi ntabizi, ndetse yameze n’imvi z’ibitarutaru ntiyabimenya. Amen  Efurayimu, yivanze n’abanyamahanga badasangiye Imana kuko atamenye Imana ye ngo abe ariyo akorera. Ahubwo, yumviye abana b’abantu baba aribo bamuyobora. Ni cyo gituma bigaragara ko ari umuntu udashitse, udafite kwitekerereza, ahubwo atekererezwa n’abandi. Ngo ameze nk’umutsima uhiye uruhande rumwe, kandi ngo imvi ze ni urutarutaru, ngo kandi ngo yamazwe mo imbaraga kandi ntabizi. Ni ko abakristo benshi ba none bameze. Kubera kutamenya ijambo ry’Imana ngo ribe ariryo bagenderamo, bayoborwa n’abana b’abantu, bayoborwa n’amadini, nayo ayoborwa n’amahame y’abantu. Ugasanga umuntu ni umunyabyaha adakurikiza ijambo ry’Imana, ariko atabizi, akumva ari umwere kubera ko iby’idini rimusaba byose abikora, kuberako ashimwa na Pasteur, na Padiri, akumva ari mu  kuri.  Kubera ko imihango yose y’idini yayirangije, akumva ariko kuba mu Mana. Akumva ari umwere kandi yuzuye ibyaha kuko atazi ibyo Imana imusaba. Azi ibyo abana b’abantu bamusaba. Kandi , nta Mwana w’umuntu yageza undi mw’i Juru. Ijambo ry’Imana ni ryo ryonyene rizatugezayo.  
Muri Hoseya 7;11, 13 no muri Hoseya 8; 10 -12, Ijambo ry’Imana ritubwira kubera iki Efurayimu yari ameze atyo.  ‘’ Efurayimu ni nk’inuma y’injiji itagira ubwenge, batakira Egiputa, bagahungira muri Ashuri.  Bazabona ishyano kuko bayembayembye nkababura. Nibarimbuke kuko bangomeye, nubwo nifuzaga kubacungura barambesheye “.  Efurayimu yiguriye abakunzi . Naho namubwira iby’amategeko yanjye nkageza ku bihumbi icumi, yayareba nk’ikintu cy’inzaduka ‘’ . Amen 

Efurahimu , ni umurinzi uheza Imana yanjye : ubukira bategesha inyoni butezwe ku nzira zose, aho umuhanuzi anyura, urwango rwabo ruramukurikirana no mu nzu y’Imana ye. Hoseya 9;8  

Efurayimu, kubera kutamenya Imana, yishakira ubucuti mu bantu, nibo bamutwaye umutima. Ibyo bamugiramo inama abifata nk’ukuri akaba aribyo agenderamo, azi ngo ni byo Imana ishyaka. Yiringiye abantu ku buryo Ijambo ry’Imana arifata nk’inkuru y’icyaduka. Ni ko abakristo benshi bameze nkuko nabivuze. Ntibanazi nyimba barakijijwe cyangwa batakijijwe. Bazi ko Agakiza ko ari  ubutumwa bw’inzaduka kandi aribwo butumwa Nyakuri bwavuye ku Mana. Ntibazi n’uko Imana yo nyene ko ariyo ibahamagarira gukizwa.  Yesaya 45, 22 “ Nimumpugukira mukizwe mwa bari ku mpera z’isi mwe.” Ntibazi aho bahagaze ahariho, bameze nk’ibishusho. Igishusho, aho ugihagaritse ni ho kiguma, mpaka uzaze kuhagikura. Abandi barajarajara hirya no hino, aho bumvise umuhanuzi ubahanurira imigisha ni ho birukira, ibyumba by’amasengesho ni byo birigwamo bava muri kimwe baja mu kindi. Ntibakigira n’aho babarizwa. Nyamara ubigisha Ijambo ry’Imana ntibamutega amatwi, na Bibiliya, ntiwababaza n’uko isa. Nyamara, abantu nk’abo bazarimbuka batabizi. Ni cyo kibazo bafite. Bamazwemo imbaraga nka Efurayimu kandi ntibabizi. Bahinduwe nk’intama zitazi iyo zija. Babaye nk’impumyi zirandatwa.  

Imana, irashaka ko tugendana ubwenge. Tukamenya Imana, tuyimenyeshejwe n’Ijambo ryayo, tutayimenyeshejwe n’abana b’abantu. Arashaka kwihurira na we, ku giti cyawe.  Ni na cyo gituma n’ubu butumwa ari kumpa, abumpana n’amagambo ya Bibiliya tugomba gusoma ngo tubusobanukirwe neza, nanjye nkayababwira, kugirango nyimba ntanabashije kubisigura neza ngo byumvikane, namwe mubashe kuyisomera, musobanukirwe neza. Ntacyo tuzireguza, kuko na Bibiliya Imana yahagurutse kuyitwigisha we wenyene. Jye natangariye Imana cyane n’imikorere ye iratangaje. Tuzireguza iki ?, nidukomeza kurangara, no kwigira ba si ndabibazwa, ba ntibindebe ?.
Kwiyambura abantu lero ni ngombwa tutazamera nka Efurayimu.  Ndumva  abantu tugomba kwiyambura twabashira mu bice bitatu. 

a. Kwirinda abatuyobya 

b. Kuvavanura n’abo tudasangiye urugendo

c. Gukura amaso ku bantu  tukiringira Uwiteka wenyene. 
a.  KWIRINDA ABATUYOBYA
23.   MUHAGARARE KIGABO MUTAZANESHWA

Tugomba kugendana ubwenge, twirinda abatuyobya, ni ko kubiyambura. Umunyabwenge, ni uzi Imana, akamenya imigambi y’Imana n’intego z’Imana ku buzima bwe akaba  aribyo agenderamo. Umunyabwenge, ni uwemera kuyoborwa n’Imana yo yonyene. Imana iradusaba kugendera mu nzira y’ukuri. Kandi iyo nzira, ni Agakiza, Agakiza ni Yesu, kandi ni we Jambo ry’Imana rizima. Umuntu utagendera mu Gakiza ari ryo Jambo ry’Imana, akagendera  mu mahame y’amadini, akagendera mu byo abwirwa n’abiyita abakozi b’Imana b’ingeri nyinshi bamubwira, akabitwara uko babimubwiye ntabikengurishe Ijambo ry’Imana yisomeye we ubwe, azayoba. Kuko  usanga twigishwa amahame n’imihango  y’amadini ha kwigishwa Ijambo ry’Imana, kuko n’abatwigisha bamwe  aribyo bazi.  Umuntu atanga icyo afite. Ubundi bakatwigisha igice kimwe cy’Ijambo ikindi ntitukibwirwe, ugasanga turayobye. Hariho n’abigisha ibijanye n’ibyifuzo byabo, n’intego bo bafite twe tutazi, kandi zinyuranye n’ubushake bw’Imana, ugasanga ijambo ry’Imana riragoretswe, cyangwa rirahindaguwe, rikoreshejwe uko ritari. Ni cyo gituma Imana yacu iduhugurira kwisomera Ijambo ryayo. Ryanditse mu rurimi twumva, Ryo nyene ubwaryo , ririsobanura, kandi n’Umwuka Wera urahari wo kudusobanurira. Nta nuwasobanura Ijambo nka nyeneryo. None se, warusha Umwuka Wera gusobanura ibye ?. 
Ijambo ry’Imana riri muri Yesaya 3 : 12 riratubwira riti : “ Nyabuna bwoko bwanjye, abakuyobora barakuyobya, bakarimbura inzira zawe unyuramo” . Imana iratuburira ngo tudakurikira abana b’abantu nk’intama zitazi iyo zija, tugomba kugendana ubwenge.   

Mu butumwa Imana yampaye kubagezaho buduhamagarira kugendana ubwenge, Imana yo ubwayo yarivugiye iti : Birandambiye kubona abakizwa bubahiriza ibyo Pasteur runaka cyangwa undi runaka ababwiye ariko ntibubahirize Ijambo ryanjye. Ndashaka ko icyitegererezo cyabo ko kiba mw’Itorero ryanjye no muri Bibiliya. Bwoko bw’Ubwenge buke, ntimubona ko byose bizakurwaho kiretse Ijambo ryanjye rizamaho iteka ryose. Lero ntimukizirike ku bizashira, ku magambo  atagira umumaro mubwirwa n’abiyita abarokore. Ntimugakurikize imyizerere n’amahame y’Idini runaka, ahubwo, gerageza gukurikiza Ijambo ryanjye. Iryo Jambo ryanjye, rikubiye muri iri hame ko ku bw’Urukundo mbafitiye, naboherereje Umwana wanjye w’Ikinege. None ku bw’ibyo, mbasabye gukundana, kuko Ijambo ryanje rikubiye mu murimo umwe wo Gukunda. Mwuzure urukundo ni rwo ruzabashoboza byose kuko muzababarira, muzagira impuhwe, mufasha abandi kandi muzabakorera mubatabare . Mu by’ukuri, mu Rukundo ni ho habonekera Ubwiza bwanjye n’Ubumana bwanjye bwuzuye. 

Ntimukabeho mu buzima bwo kwizirika ku mahame yo muri ino si abakandamiza, hanyuma bigatuma mutekereza ko kubana nanjye ko bigoye kandi ko harimo imibabaro. Hamwe nanjye ntamibabaro iriho. Kuko ni ubuzima ( histoire ) bw’urukundo hagati yawe nanjye. Nyimba wumva kuri wewe kunkurikira bikugoye, banza ufate umwanya wibaze nyimba uriho ukurikira njyewe cyagwa abantu mu myemerere yabo. Mube abaziranenge, cyane cyane mube abanyabwenge mu kwizera no mu byo mukora byose. Amen 
Lero, iyo udateze amatwi Imana, uba utega amatwi abantu nk’awe, uba utega amatwi  amadini, cyangwa ukaba utega amatwi Satani. Ibyaribyo byose muri runo Rwanda, nta n’umwe udasenga Imana. Kuba tudakizwa, nk’uko ijambo ry’Imana ribidusaba, n’uko  tudashakisha kumenya Agakiza nyakuri duhishurirwa n’Ijambo ry’Imana, ahubwo tugakomeza  kwisunga no gukurikiza amahame n’imihango y’amadini.  Ha kuba abayoboke ba Yesu, tugahinduka abayoboke b’Idini.  Abayoboke  ba Pasteur, abayoboke ba Padiri, ba Musenyeri se.  Mwagira icyo muharira n’umuntu, ukumva ha kukubwira ibyo Ijambo ry’Imana rivuga, ukumva ngo, reka uko si ko Padiri yabitubwiye, si ko Pasteur yabivuze.  Lero, n’ikintu kibabaje Imana cyane, kandi kiri kugaragara mu byo Imana itubwira no muri ino minsi, n’uko twumvira abantu kurusha uko twumvira Imana. Nyamara tumenye ubwenge, kandi tugendane na bwo. Nta Dini rijana abantu mw’ijuru, na ryo ntirizajayo, kandi nta muntu n’umwe wakugezayo atari nyene ryo ariwe  Yesu-Kristo. 

Twibuke ko mu bagenewe ubu butumwa bwose bw’Imana tumaze iminsi tubagezaho, harimo abayobya, b’abayobwa. Imana ni yo yavuze iti : 

· Ubu butumwa bugenewe na none ababesha ubwoko bwanjye

· Bukagenerwa ubwoko bwanjye bubura ubwenge bwo kunshaka. 

· Bugenewe abatazi uko bangeraho kuko babeshwe 

Munsenge nzabihishurira. Nimusome ijambo ryanjye, muzamenya ibinezeza.  

·  Ndi kubwira Abapasteurs bayobya abantu batigisha Agakiza, batigisha kwihana, batigisha njye mu byukuri, ahubwo babesha abantu babigisha imihango y’abantu. Imana rero, yihagurukiye kutwiyigishiriza ngo tudashishikara kuyoba. Umuntu wese, yarakwiye kugira ishaka ryo kubona ku giti cye izi messages z’Imana uko ari 29, akazisomera, akisomera n’amagambo ya Bibiliya Imana idutegeka gusoma . Nzi ko bizamufasha nk’uko nanjye byamfashije kubasha kwegera Imana, no kumenya kubaba nayo kuruta ukwo nahora. Gira umwete n’ishyaka, iri ubu butumwa bw’Imana buzakuneshereza.  
Kwisunga Umwami  Yesu we nyene, ni byo ngenzi. We ubwe,  yaratwibwiriye ati : “ Ni jye mucyo w’isi. Unkurikira ntazagenda mu mwijima na hato, ahubwo azaba  afite umucyo w’ubugingo “ . Amen . 
Ni Umwami wacu Yesu-Kristo wenyene tugomba gukurikira akatubera umuyobozi, abandi bose bashobora kutuyobya. Gukurikira umwana w’umuntu ukaba ariwe ugenderaho, ni ukwigerezaho, kuko iyo ahirimye, uhirimana nawe. Ni ukwemera tukayoborwa n’Imana ituyoboza Ijambo rye, ni ko kuri kwonyene, ni yo nzira yonyene ituganisha mw’I juru. 

Icyo abakozi b’Imana bagomba gukora, ni ukutwigisha inzira yo kugera kuri Yesu. Bo bagomba kutubera ibiraro n’ingazi. Mu kudukundisha ijambo ry’Imana, bakadusobanurira umumaro waryo, bakaduhugurira kurisoma no kwemera kuyoborwa na ryo. Bagomba kwirinda guhindura abakristo  abayoboke babo ha kubahindura abayoboke ba Kristo ariwe Jambo ry’Imana. 
Ariko, jye, nja  mbabazwa n’uburyo  twayobejwe n’amadini. Abenshi, tuba no mu madini yiyitirira Kristo, ariko ntitumenye Agakiza, ntitumenye Yesu by’ukuri, ngo tumenye uburyo tumugeraho, uburyo twimukira iwe tukabana nawe, ahubwo bakamutwigisha  nka harabaye, tukamwumva nk’amateka.  

Pawulo yandikiye Timoteyo aramubwira ati : “ Kandi abantu babi n’abiyita uko batari bazarushaho kuba babi , bayobya, bayobywa. Ariko wehoho, ugume mu byo wize ukabyizezwa, kuko uzi uwakwigishije, kandi uzi ko uhereye mu buto bwawe ko  wamenyaga ibyandistwe byera bibasha kukuzanira Agakiza gaheshwa na Kristo Yesu.  Ibyanditswe byera byose, byahumetswe n’Imana  kandi bigira umumaro wo kwigisha  umuntu, no kumwemeza ibyaha bye, no kumutunganya, no kumuhanira gukiranuka kugirango umuntu w’Imana abe ashitse akore imirimo myiza yose “ . Amen 2Timoteyo 3; 13-17. 
Kumenya ijambo ry’Imana ni ingenzi ku buzima bw’Umuntu uwariwe wese. Kuko ijambo nk’uko Pawulo yabivuze, ni ryo rituzanira Agakiza, kuko ni ryo rituyobora rikaduhindura. Ni ryo ritwerekeza mu nzira y’ukuri izatugeza iyo tuja.  

Ijambo ry’Imana rirabitubwira neza muri Yesaya 9; 12- 16, Ariko, Abantu ntibagarukiye uwabahanye, kandi ntibashatse Uwiteka Nyiringabo.  Nicyo kizatuma Uwiteka acira Istraeli umutwe n’ikibuno, inkindo n’imiberanya icyarimwe. Umugabo mukuru w’icyubahiro ni we mutwe, n’umuhanuzi wigisha ibinyoma ni we kibuno. Abayobora aba bantu barabayobya, kandi abo bayoboye bararimbuka. Bizatuma Uwiteka atishimira abasore babo, ye kubabarira imfubyi zabo n’abapfakazi babo, kuko umuntu wese asuzugura Imana akaba ari inkozi y’ibibi, kandi akanwa kose kavuga ibinyabapfu. Nyamara, uburakari bw’Uwiteka ntiburashira, ahubwo, ukuboko kwe kuracyabanguye. Amen 

Lero, abantu bari gukomeza kwirukanga inyuma y’abana b’abantu babura kuyoboka Imana,  bagiye kurohamana n’abo bisunze nibatareba neza. Ha gutega amatwi ibyo Imana itubwira, abenshi barabipinga, bakumva ibyo bahugurirwa n’abana b’abantu aribyo kuri. Nyamara, tumenye ko Imana yanga agasuzuguro kandi tumenye ko Imana ari Imana ifuha. N’ubu butumwa, hariho abariho babupinga bameze nka Efurahimu, bumva ari ubutumwa bw’inzaduka. Nyamara, jye ndababurira kandi ndababwiza ukuri ko bugiye kuducira urubanza. Arijye ubuvuga, arimwe mububwirwa, nitutabutega amatwi, nitutabugenderamo ngo twihane tugarukire Imana, kurimbuka kwacu kurihuse, n’iminsi mibi idusohoreyeho kubera kwinangira kwacu, kubera ubwibone n’agasuzuguro dusuzugura Imana.  Nyamara, Imana iri kutubwira iti : “ Abantu banjye nibacya bugufi, bakampindukirira, bakava mu byaha, bakantakira, bagahagarara mu cyuho, nzabatabarira igihugu.” 

Muri Nahumu 1; 2 ; Ijambo ry’Imana riratubwira riti:
Uwiteka ni Imana ifuha kandi irahora, Uwiteka arahora kandi agira uburakari bwinshi, Uwiteka ahora ababisha be, kandi abanzi be ababikira umujinya.  Amen  Abanzi be, ni abanze gutegekwa na we, bakanga kumenya amategeko ye no kuyagenderamo, bagahora birukanga inyuma y’abana b’abantu n’amadini ha gukurikira Imana.  Abo ngabo, bagiye kubona ishyano.  N’Umwami Yesu yaravuze ati : “ Kandi ba banzi banjye batakunze ko mbategeka, ni mubazane mubicire imbere yanjye “.  Luka 19, 23.   Ariko, abemeye kwiga ijambo rye, bakamenya Imana, bakemera  no kuyoborwa na we, bagiye kugubwa neza. Yesu ngo araje gukoza isoni no guhemba. Kandi ngo buri wese azasarura ibyo yabibye. 
Lero, Imana, nta wundi muyobozi yaduhaye, nta muntu numwe cyangwa idini na rimwe yaturagije, ni we Data wa twese ugomba kutwiyoborera. Amadini, ni adresse,  n’aho tubarizwa. Arashaka ko tuba mu bikari bye tukagendana na we. Tugomba kuba abanyamakenga, tukagenzuza byose Ijambo ry’Imana. Nanjye ibyo ndi kubabwira, mugomba kubirebera mw’Ijambo ry’Uwiteka. Mukabyemera aruko mwumva ataho bihushaniye n’ibyanditswe byera.

 Uzisunga Imana, akisunga n’ijambo rye, azakizwa, kandi  Imana izamuneshereza. Ariko tumenye neza ko Imana itaneshereza abaneshwa. Ntaneshereza abatari kumwe nawe, ntaneshereza abatamuyoboka, abatamwumvira.  

Muri 2 Petero3;  16 -18, Ijambo ry’Imana riratubwira riti . “ Mumenye yuko kwihangana k’Umwami wacu  ari Agakiza nk’uko mwene Data Pawulo yabandikiye abwirijwe n’ ubwenge yahawe , ndetse no munzandiko  ze zose, yavuze ibyerekeye ibyo. Icyakora, zirimo bimwe biruhije gusobanukirwa, ibyo abaswa bahindagurika  bagoreka, nk’uko bagira ibyanditswe bindi bakizanira kurimbuka “.                                                                                      

 Lero, tugomba kugira ubwenge kuko hari byinshi amadini ahindagura mw’I Jambo ry’Imana. Abamaze gutega amatwi Zoura ibyo yavumbuye muri korowani ko handitse neza ko Yesu ari Ijambo ry’Imana, kandi ko ariwe nzira, ukuri, n’ubugingo, ariko idini rikamugira intumwa isanzwe nk’abandi bose, ahubwo bakamurutisha Muhamed. Urumva ko ibyo bibabaje. Nanjye, hari igihe nabereste aho ijambo ryagorekewe n’idini nasengeramo, ibintu byose bigakorwa nk’umuhango, Agakiza ntikigishwe, mbese no mu kuvuga kwakira Agakiza bagakoresha andi magambo atari no muri Bibiliya nko kuraganira cyangwa gusubiramo amasezerano. Nyamara, bibiliya ntagatifu, isobanura neza Agakiza no kurusha bibiliya Yera.  Mu mirongo y’iriburiro ry’Ubutumwa bwiza bwa Yohana, Bibiliya Ntagatifu iratubwira iti :   ‘’ Ububasha  bw’umwijima n’urupfu buzagerageza kuburizamo umurimo wa Yesu, ariko buzatsindwa. N’abantu bazanga ko abagabira ubuzima, bazacibwa; abazabwakira bo bazarokorwa iteka ryose ‘’.  Kandi, iti : “ Ubuzima bushya butangirana no kwemera  Yesu- Kristo , kugeza kuri batisimu.  Ariko , ugasanga harimo kuvangatiranya ibintu,  ubuzima bushasha bwo muri Yesu, bagashaka kubutangirira muri batisimu, kandi babatiriza impinja zitazi iyo zija n’iyo ziva.  Kandi bazi neza nk’uko Ijambo ry’Imana ribivuga ko  ubuzima busha buhera mu kwemera. Kandi, ntawemera atazi ubwenge. Umuntu agomba kubanza agasobanukirwa, noneho akabona kwemera, we ku giti cye nta gahato. Na Yesu Yivugiye ati : Niwizera ukabatirizwa uzakizwa. Ugomba kubanza kwizera ukabona ukabatirizwa. Kandi ibyo kwizererwa n’abandi bantu, ntibirimo. Nta nahamwe Imana yavuze ko tuzizererwa n’ ababyeyi bacyu cyangwa abavandimwe bacyu, cyangwa ba parrains na ba marraines. Umuntu wese agomba kwizera ku giti cye. Umwami Yesu we yarahebye adukurira inkoni ku gishitsi aratubwira ati : Mbese mutekereza ko nazanywe no kuzana amahoro mw’isi ? Ndababwira ko atariko biri, ahubwo naje gutanya abantu. Kuko guhera none, hazabaho batanu mu nzu imwe badahuje, abatatu n’ababiri, n’ababiri n’abatatu badahuje. Umwana ntazahuza na se, n’umukobwa ntazahuza na nyina. Umukazana ntazahuza na nyirabukwe. ( Luka 12 : 51- 53 ). 
 Urumva rero ko iby’Imana, si umurage, kandi, n’idini ntirigomba kuba umurage. Umuntu wese agomba kwishakira ukuri akagushikira abishizemo ishaka n’imbaraga ze zose, ndetse n’ubwenge Imana yamuhaye. Imana yaturemanye ubwenge, icyambere tugomba kubukoresha ni ugushakisha kumenya Imana n’Agakiza ke ariwe Yesu-Kristo, ako yahaye abo yaremye bose ngo bakizwe na ko. Ariko, hazakizwa abazamenya kugendera muri ako Gakiza ari we Yesu, ariwe Jambo ry’Imana, ha kwemera kuyoborwa n’abana b’abantu. Ibaze ko hari n’abizirika ku madini ngo kubera ko se cyangwa nyina yapfuye amubwiye ngo ntuzatatire igihango ngo uve mw’idini rya so na nyoko. Ukumva umuntu yize afite ubwenge, ariko akubwira ibintu nk’ibyo kandi ashimitse. Banza wicare, utekereze. Ubaze Ijambo ry’Imana, nyimba ibyo idini byose rigusaba, ntaho bihabaniye na ryo. Reka kwemera kwozwa ubwonko n’idini. Harabo amadini yogeje ubwonko, ku buryo ata n’icyo wamubwira ngo agitege amatwi. Twige gutega amatwi, twige gusoma Ijambo ry’Imana, twige gushishoza imbere yo guhitamo. Ntitukemere kuyoborwa nk’abatagira ubwenge. Ibaze kubona umuntu muzima yemera kuyoborwa n’abapfuye. None se nyimba na so cyangwa nyoko, bararimbutse, ugomba kurimbukana nabo ?. Ubugingo buhoraho, ni ubwa buri muntu ku giti cye. Buri wese, agomba kubuharanira kugirango abushikire. Nta muntu n’umwe azazira undi. Umuntu wese azasarura ibyo yabibye ku giti cye. Buri wese, nafate ubugingo bwe mu biganza bye abukomeze butazamusiga ku bwo kujarajara inyuma y’amadini n’abandi bantu bamuyobya. Dukomeze tumenye kandi  tubishire ku muzirikanyi ko Itorero ari  Kristo, kandi ko ari na we mutwe w’itorero. Ni we rero dukwiye gukurikira, nta wundi. Kuba tudakurikira Yesu mu by’Ukuri, bituma abantu batacitwa n’abakristo, ahubwo biyitirira amadini yabo, ndetse bakiyitirira n’abayobozi bayo. Umwe ati ndi umuroma, ati ndi umudive, undi ati : Ndi umurestauration, undi ati ndi uwo kwa Gitwaza. Indangamuntu yacu yarikwiye kuba aba Kristo kuko ni we twakiriye, ni we twemeye kwiyegurira no kuyoborwa na we. Abataramwiyegurira nabo bakira Agakiza, ntimwinangire imitima, ijwi ry’Imana riri kubahamagara. Mumenye ko nta yindi nzira izageza abantu mu bugingo buhoraho Atari iy’Agakiza. Ubyemera arahirwa, ariko ubipinga we aragowe. Tumenye Ijambo Yesu yivugiye muri Yohana 14 : 6, ati : ‘’ Ni jye nzira n’ukuri n’ubugingo, uwo ntazajana kwa Data, ntazajayo ‘’. 
Muri Bibiliya Ntagatifu na none, mw’ibaruwa Pawulo yandikiye Abaroma 10 , 8- 10, ijambo ry’Imana riratubwira riti : “ Ni ukuvuga iki se ahubwo ?, Ijambo rikuri bugufi cyane, riri mu kanwa kawe no mu mutima wawe. Iryo jambo, ni iryo kwemera twamamaza .  Kuko niba wamamarisha umunwa wawe ko Kristo ari Nyagasani , kandi ukemera  mu mutima wawe ko Imana yamuzuye mu bapfuye, uzarokorwa. Nuko rero umuntu yemera n’umutima bikamuha ubutungane, yakwamamarisha umunywa, bikamuha uburokore “.  Aha, n’uko mu byukuri, kurokoka, ni ibya twese, ni byo twari dukwiye kwigishwa no kugenderamo, kandi tukabikora uko Imana ibitubwira. Ntitubikoreshwe nk’umuhango, tukiri bato, ahubwo, twigishe buri muntu Agakiza, noneho, buri  wese, afite isaha ye yo guhitamo Agakizwa, abifashijwemo n’Imana, kuko ariyo iduhishurira Umwana we, akamuduhereza, natwe tukamwakira. Ariko, tumenye ko nta muntu ushobora gufata gahunda yo kwakiriza Agakiza abantu, gahunda, ni iy’Imana. Noneho ugasanga abantu bakirijwe Agakiza nk’umuhango, bakama bazi ngo barakijijwe kandi batakijijwe, ahubwo, bamwe ntibanamenye ko ari n’Agakiza bakirijwe kuko baba ari bato cyane bo gutegera ibyo bintu. Kandi ugasanga n’amagambo ari gukoreshwa, si ukwakira Agakiza, ahubwo bikitwa ukundi : Kuraganira, gukomezwa, gusubiramo amasezerano n’ibindi. Ndumva ubuhamya bwanjye narabuvuze kenshi kuri Radiyo mbereka  ko idini ntaho rihuriye n’Agakiza. Ni cyo gituma, ababwipfuza bwanditse ngiye kububoherereza kuri za Email zanyu, aharaho, harabo bwafasha bameze nk’uko nari meze. Nabadakoresha internet bazabubona kuko ngiye kubushira mu gitabu muzaza mwisomera. 

Bibiliya Yera nayo ikatubwira iti. “Iyo uri muri Yesu uba ubaye icyaremwe gisha”.  2 Abakorinto 5; 17 Ugasanga hari abasimbuje Iyo uri muri Yesu na Iyo wakiriye Agakiza. Bigatuma abantu bakira Agakiza gusa bakumva ko barangije gukizwa, noneho ntibakore intambwe zikurikira, bakadindira, bakananirwa guhinduka, kubera inyigisho zitarizo kandi zituzuye. 

Umwami Yesu, ntabwo ahamagarwa n’imihango, ahamagarwa n’umutima umenetse kandi ukunze, wateguriwe kwakira Yesu na Mwuka Wera.  Hano, ni ho usanga mu Butumwa bwa mbere Imana yaduhaye itubwira iti :   “ Kwakira Yesu no kumugumana bisaba maturité , kuba ukuze mu bitekerezo. Ntimugahatire abantu kunyakira. Ndarambiwe n’Abantu banyakira ntibampe icyo kunywa, ntibamvugishe. Babwire bamenye kwakira Yesu icyaricyo.

Lero, aka Gakiza, ariwe Yesu, ntitugafate nk’igikinisho. Ntitugomba kugahatira ku muntu n’umwe. Kandi, kuba Imana yarakugiriye ubuntu ukamenya ukuri hama ukakunyegeza abandi, ni ibibazo bikomeye kuri twe. Ni urubanza imbere y’Imana..  
Abefeso 5 ; 6 : Ntihakagire umuntu ubohesha amagambo y’ubusa, kuko ibyo aribyo bizanira umujinya w’Imana abatayumvira. Amen                                                                                                                                                        Imana igira umujinya cyane wo  kubona uburyo twumvira abantu kurusha uko tuyumvira nk’uko twari twabivuze. Lero, ni yo yaba nde, ntimukemere ibyo ababwira bihushanije n’Ijambo ry’Imana. Kugorekwa kw’Ijambo ry’Imana kugaragara mu madini, ni ko kwabujije abantu gukizwa. Nyamara, ari abagoreka iby’Imana, ari n’abemera kuyoborwa nk’impumyi nk’aho umenga ntibazi  gusoma no kwandika, bose bazabibazwa. Ntacyo tuzireguza. Nyamara, abanyabwenge  benshi bo muri ino si, bagiye kurimburwa no kutitaho iby’Imana  
1 Abakorinto 7; 23: “ Mwacungujwe igiciro, nuko lero ntimukabe imbata z’abantu. Bene Data, umuntu wese abane n’Imana ameze uko yari ameze  agihamagarwa “. Amen.                                                                       Lero, tube imbata z’uwatumeneye amaraso, ni na we udukunda kurusha bose, tureke gukomeza kuba imbata z’abantu n’amadini. Tuve mu madini tuje mu Gakiza nyakuri. Kandi gukizwa ni uguhinduka, ni ko kuba aberanda. Lero idini ritakwigisha Agakiza ngo riguhugurire gukizwa, ntacyo riba rikumariye. 

Iyo dusubije amaso inyuma tukareba abatubanjirije banesheje bagakomera imbere y’ Imana, ni abantu bagiye bahagarara kw’ijambo bavuganye n’Imana, ni abantu batava kw’izima y’intego yabo, ni yo yaba   nde, ni yo yaba Umwami ushaka kubayobya, ntibamwemereye.  Twibuke Moridekayi, yanze gupfukamira Hamani . Uwo yari umukuru w’ingabo ari n’igisonga cy’Umwami. Kandi Moridekayi  uwo, yari umuzamu wo kw’irembo ry’ Umwami. Naho yari asuzuguriste ari n’umunyagano. Yaravuze ati :  Sinshobora gupfukamira umwana w’Umuntu, nzapfukamira Imana yanjye yo yonyene.  Twibuke Danieli uburyo yatawe mu rwobo rw’intare, kuko yanze gupfukamira ikigirwamana cy’Umwami.  Abo bose Imana yarabatabaye. Ariko, abantu bose basuzuguye ijambo rye bagakorera abantu n’izindi mana , bakaba aribo bayoboka, bakuweho icyizere n’Imana bararimbuka. Twibuke Sawuli wakijije Gagi, n’ibitungwa bibyibushe, Imana yamubwiye kurimbura byose, akaja ku mosha y’ingabo ze. Ntiyahuye n’akaga akicwa.  Twumvire Imana, dukurikize ijambo rye, n’ayo ahandi  hoho, tuzasumirwa n’uburakari bw’Uwiteka. Imana nimara kwicuza icyatumye iguha Agakiza uziboneraho. Ntugakomeze  gukinisha Agakiza , umuntu wese agiye guhemberwa  ibyo yakoze. Isarura rirageze, Urukungu rugiye gusobanurwa mu masaka. Wihangane utazaba urukungu.  Umuntu wese niyisuzume yature ibyaha bye agaruke mu nzira nziza, niyisubireho, avavanure n’ubunebwe n’ibindi byose byamuboshe bimutesha kumenya Ijambo ry’Imana.  Nta kintu na kimwe mw’isi kirusha agaciro gushaka Imana, kuyimenya no kuyikiranukira.  Nta na kimwe kirusha agaciro Ubugingo bwawe. Ibaze ko Imana yarinze itanga Umwana we w’ikinege  ngo abambwe ku bwawe. Na we, tekereza ku  gaciro Imana iha ubugingo bwawe, na we urwanire kuburokora. Ndi kubinginga nshimitse kuko iby’isi bigiye kurangira. Ndi kubingingana umubabaro mwinshi kuko benshi bagiye gutaha batabonye umwanya wo kwiyunga  n’Imana. Abo ngabo ntibazabona mu Maso y’umuremyi wabo. Ako, ni ko kaga. 

IMANA IDUHAMAGARIYE KUBA BERANDA TWEJEJWE N’IJAMBO RYE

Uwiteka Imana yacu aratubwiye ati : 

Ntegereje ku bana banjye kumenya kurusha ijambo ryanjye. Kuki mudasoma ijambo ryanjye ngo muritegere kandi murisobanukirwe ?. Amagambo abasha guhindura ibintu.  Ibaze icyo Ijambo ryanjye ryakora uyaba ryumvikana neza.  Ryabasha kuyobora ubuzima bwa buri muntu.  Rifite ubushobozi bwo kubahindura kuko Ijambo ryanjye riherekezwa n’Umwuka wanjye Wera.  Urizi rero, nta gihombo yagira. 

Ndi kubwira abarisoma ntibarishire mu bikorwa.                                                                       

Ndi kubwira abarisoma bakarigoreka kandi bakarisobanura ukwo bishakiye kuko batagira Umwuka wanjye Wera kugirango ubayobore kandi ubasobanurire. 

Ndi kubwira abarisomesha amaso y’umubiri.

Mwese mwahamagariwe kuba aberanda, kandi mubiba mubihawe no kwiyeza ariko kwihana. Mube beranda nkanjye. Mube beranda nk’abana banjye, ni ho umunsi umwe muzaba haruhande yanjye. 

Ntimukiyemeze ngo mwishiremo ko kuba aberanda  bidashoboka, kuko kubera ko Yesu yabapfiriye, mwejejwe mu maraso ye, mwebwe icyo mufite gukora gusa, ni ukumusanga, mukamwiyegurira hama mukihana. Nanjye kuko ndi Imana y’imbabazi, nzabapfungurira amaboko yanjye kugirango mbababarire.                      

Ubutumwa bwanjye bugamije kubahamagarira kubabarirana nk’uko ndabibakorera ubudasiba. Nta mwana wanjye n’umwe unsaba imbabazi ngo ndazimwime. Na mwe, abe ariko mubikorera bagenzi banyu. Kuko, ni ku bw’urukundo Umwami Yesu yabapfiriye, kugirango namwe muzarukwize mw’isi. Amen 

Turagushimiye Mana ku bw’imbabazi n’urukundo udukunda, ukicisha bugufi, ukaza kuvugana n’ubwoko bwawe.    AMEN                                                                                                                                         Imana idusabye gusoma ano magambo yo muri bibiliya kugirango tubashe gusobanukirwa neza buno butumwa. 
1 Abakorinto 13, 1 Yohana 2 na 3, 1 Petero 2 ; 1-3 , Abaheburayo 10,  Matayo 20 ; 6-16 , Yakobo 2;13 ,                   2 Samuel 22; 7 , Abefeso 4;11-16, Yeremiya 17 ; 5-8  

Imana yacu, isabye uwuzagerwaho n’ubu butumwa wese kubukwiragiza  hose uko ashoboye. Kuburira abandi ni inshingano ya twese. Nutababurira, amaraso yabo uzayabazwa. Uburire abari hafi yawe n’abari kure yawe, itumanaho ryaraje.                             Ubu butumwa, ntukabugire ubwiru. Imigisha n’imbabazi by’Imana bibane nawe.

 ( Ezekiyeli 3 ;16-21 ).   

ibikoresho bimufasha kwiyunga n’Imana no kumubera incuti, noneho agahinduka umuyoboke wa Yesu, akavavanura no kuyoborwa n’abana b’abantu ariko kubiyambura. 

Imbere yo kurangiza kino kiganiro, reka nongere mbagezeho ubutumwa bw’Imana butubuza gukomeza gukinisha Agakiza. Kandi tumenye ko nta bariho bakinisha Agakiza nk’abkakiriye hama  bakanga  kwimuka ngo bave mu bya Satani binjire mu by’Imana mu  buryo bugaragara.  
Muri message ya 15, iduhamagarira kwiringira mu Mana imwe rudende, Imana yo ubwayo iratubwira iti : 

, ni munyemere , ntimugatwagwe n’ibigezweho, mu bihe byose ni mwemere  ijambo ryanjye riri muri  Bibiliya. Ntihakagire ababahendesha  amagambo yabo , kuko mwese mufite ubwenge bwo gusobanukirwa n’Ijambo ry’Imana. Ntimugakurikire abantu nk’impumyi, baba abana b’Imana cyangwa abataribo, nimukurikire njyewe njyenyene , munkurikirire mw’Ijambo ryanyje. Mwisuzume mumenye aho imirimo yanyu  izabajana, mumenye n’iyo ibyo muvuga bibayobora biberekeza, kuko, ibyo, ni byo bigize ubuzima bwanyu. Mubyiteho lero kuko icyo mukora cyose n’icyo muvuga cyose, kibagiraho ingaruka.  

2. TWIYAMBURA IBYAHA

Imbere y’uko umuntu yakira Agakiza, aba yarakoze ibyaha byinshi, kuko kamere yacu n’iyo gukora ibyaha nk’uko twabiganiriyeho kenshi. Mu mirimo ya kamere nk’uko Pawulo yayandikiye Abagalatiya, ntushobora kuburamo umwe cyangwa myinshi wakoze.         

Iyo mirimo ya Kamere nayo ni iyi : “ Gusambana no gukora ibiteye isoni n’iby’isoni nke, no gusenga ibishyushyanyo, no kuroga, no kwangana no gutongana, n’ishyari n’umujinya n’amahane, no kwitandukanya no kwirema ibice, no kugomanwa, no gusinda, n’ibiganiro bibi n’ibindi bisa bityo. Ndababwira hakiri kare ko abakora mwene ibyo ko batazaragwa ubwami bw’i juru “.  Abagalatiya 5 : 19-21.  Hano tukamenya  ko gusenga ibishyushyanyo ko ari igihe cyose wiringiye mu bitari Imana bikaba aribyo uhanga amaso, nko kuraguza, guterekera, kubandwa ndetse no kwumva ko ari abana b’abantu bazagukemurira ibibazo. 
Iyo rero umaze kwakira Agakiza, ugomba kubanza gukora umurimo wo kwisuzuma ukibuka imivugire yawe, imyitwarire yawe, ndetse n’imitekerereze yawe. Ukareba nyimba mu byo tumaze kuvuga biranga umuntu uri muri kamere nyimba ntabyakuranze mu buzima bwawe. Warangiza ugafata ingamba yo kubyicyuza, ukabyihana, ugasaba imbabazi Imana n’abantu, ugasubiza mu buryo ibyo wangirije, kandi, ukihanira kureka. Ukirinda gusubira inyuma muri bya bindi. Ukirinda kumera nka muka Loti bariho bahunga, ariko ibyo yasize inyuma bigakomeza kumukurura agahindukira kureba inyuma agahinduka inking y’umunyu. Iyo umaze kwakira Agakiza, ugomba kwihana ibyo wahoramo bitari byiza ukabivamo. “ C’est tourner la page de ta vie.” Ni uguhindura urupapuro rw’ubuzima bwawe. Hano nabaha ka blague k’umuntu yakijijwe yahora ari umusinzi ngo yama mu kabare buri mugoroba. Imodoka ye buri mugoroba yayihagarika ku kabare akaja kunywa. Noneho amaze gukizwa, akabare yaragahebye yimukira mu rusengero. Buri mugoroba rero imodoka ye yayihagarika imbere y’urusengero akabanza kuja gusenga imbere yo gutaha mu rugo. Hamaze iminsi, abo basangira inzoga buri mugoroba baramubuze, noneho baja guhurira ahantu baramubaza bati : mbe wagiye hehe ko utakiza gusangira natwe akayoga? Arababwira ati : “J’ai changé de poteau ”. Ni ukuvuga ngo : Narahinduye icyapa. Iyo tumaze gukizwa, ntitugomba gusubira guhagarara kubyo twahagararaho kera. Ntitugomba gusubira gukora ibyo twakora kera, ntitugomba kugira imitekerereze nk’iya kera. Ibya kera, turabyihana, noneho tukabivamo. Ingene dusaba imbabazi twatura ibyaha byacu, tubyaturira umukozi w’Imana cyangwa Itorero, tukababarira abatubabaje, kandi, tugasaba imbabazi abo twababaje. Intambwe 5 tugomba gukora kugirango tubabarirwe, twazibaganirijeho mu gicye cya karindwi cy’izi nyigisho turiho turaganiraho z’Agakiza ziduhugurira kureka gukinisha Agakiza.

Iyo umaze kwakira Yesu, ucya wihana ibibi byose wakoze, umwami Yesu akakwuhagiza amaraso ye, warangiza ukabireka. Kandi n’iyo wasubira gutsitara, ukagwa mu cyaha, ugomba guhora ucya bugufi ukatura ibyaha byawe ukababarirwa. Imana iradukunda by’indenga kamere, ikatwumva no mu ntege nke zacu, ni cyo gituma igihe cyose tumwegereye tumusaba imbabazi, aratubabarira. Nta cyaha na kimwe atababarira. Kandi iyo umaze kwatura ibyaha byawe, biba birangiye, imbabazi uba uzibonye. Umwanzi wawe rero ntakakwishime hejuru ngo akomeze akwumvishe ko wakoze ishyano utabasha kubabarirwa. Na Pawulo yari yaramaze intumwa za Yesu azica azishinyagurira yarababariwe, Imana imukoresha ibikomeye imuhamagarira kuba intumwa ye ikomeye. Natwe, twakiriye Agakiza tukavavanura n’ibibi, Imana yareka gute kudukoresha ibikomeye ?. Umwami Yesu yaradupfiriye kugirango adukize ibyaha. Iyo tumwakiriye nta kindi adusaba atari ukumusaba imbabazi akatubabarira. Umwami Yesu aratwihanganira  kugeza aho azatugeza ku Gakiza. Tumwegere rero twihane kugirango abashe kubana natwe.                       

Twimurwa na nde ?  N’Uwiteka Yesaya 48 : 17. 

Uwo, ni umurimo ukomeye tugomba gukora na Bibiliya muri 1 Petero 2 : 11 

